
Aallarnisaasunut nuna tamakkerlugu ukiumoortumik Nersornaasiisarnermik 

pilersitsinissamik, Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Naalakkersuisut unammisitsineq kisiat 

aqqutissiuutissavaat, tassanilu akissarsiaasinnaasut, agguaassinerusinnaasut, 

angalanerusinnaasut, assigisinnaasaallu suliffeqarfinnit namminersortunit, 

aaqqissuussisimanernit, aningaasaateqarfinnit imaluunniit avataani suleqatigisanit 

aningaasalersorneqassallutik. 

(Inatsisartunut ilaasortaq Napaartoq Isak Petrussen, Demokraatit) 

 

Siullermeerneqarnera 

Sermitsiap qulequtaani inuussutissarsiortut ajugaasut allassimavoq. Naalakkersuisooqatigiilli 

maanna atuuttut nalaanni inuussutissarsiortut sorpiaatigut ajugaasimanersut 

takujuminaappoq. 

Suliffeqarfiit namminersortut aningaasartuutit qaffasinnerat pisiniartartullu ikinnerat 

ilungersuutigaat. Tamatuma saniatigut malittarisassat suliffeqarfimmik aallartitsinissaq 

ingerlatsinissarlu ajornakusoortippaat. Suliffeqarfiit namminersortut imminnut 

unammilleqatigiiginnanngillat. Suliffeqarfiit Namminersorlutik Oqartussanit pigineqartut 

namminersortut suliassaqarfiinut iserternikut aamma unammillertariaqarpaat. Air 

Greenland takornariaqarnermik, akunnittarfeqarnermik allanillu suliaqarnermigut 

tamatumunnga assersuutaalluarpoq. 

Aalisarnermi Royal Greenlandip immikkut inissisimanera pissutigalugu 

unammilleqatigiinnermi atugassarititaasut ilumut naligiinnersut 

apeqqutigineqartariaqarpoq. Tamatuma peqatigisaanik sulisartut avataanit tikisitat 

suliffeqarfinnik pilersitsisarput illunillu illuutinillu pisillutik. Inuit maanga suliartortut 

isornartorsiorniarlugit taama oqanngilagut. Naalakkersuisulli aperaavut: Nunatsinni 

suliffeqarfiit naapertuilluartumik unammillersinnaanissaat periarfissaqarnissaallu 

malittarisassatigut qulakkeersimavarput? 

Naalakkersuisut partiillu naalakkersuisooqatigiit inuussutissarsiortunut iluaqutaasunik sunik 

iliuuseqarnersut aperigaangatsigit, inuussutissarsiornermut politikkimik ersarissumik 

saqqummiussivigineqarneq ajorpugut. Aallarnisaasunut nersornaasiisarnissamik siunnersuut 

kisiat akissutigineqartarpoq. 

Partiit allaffissornerup annikillisinneqarnissaanik oqaluttut maanna namminneq 

allaffissornerulernissamik siunnersuuteqarput. Nersornaasiisarnissap aaqqissuunnissaanut 

pisortani sulisut piffissartik atussavaat. Tamatuma saniatigut Naalakkersuisut, suliffeqarfiit, 

kattuffiit, aningaasaateqarfiit namminersortullu allat suleqatigiinnerat 

ataqatigiissaarneqassaaq. Siunnersuuteqartup nammineq aallarnisaanissamut sulisup 

ataatsip ukiumut suliffissaata sisamararterutaa atorneqartariaqassasoq nalilerpaa. Tamanna 

125.000 koruuninik naleqarpoq. Naalakkersuisullu nersornaasiisarnerup suleqatissat arlallit 

peqatigalugit pilersinneqarnissaa sulissutigineqassasoq taamaallaat siunnersuutigaat. 

Nersornaasiisoqartassappat, kalaaleq suliffeqarfinnik avataaneersunik suliffeqarfinnillu 

Namminersorlutik Oqartussanit pigineqartunik unammilleqateqarluni sivisunerpaamik 

suliffeqarfimminik ingerlatsiuarsimasoq nersornaaserneqartarsinnaavoq. Kisermaassisut 

pilersitseqataaffigisaannik atugassaqartitaalluni attassisimanini 

nersornaatisissutigisinnaavaa. 

Assersuutigalugu naligiinngitsumik unammilleqatigiinnermi ilungersornerpaasimasoq ukiup 

nersornaasiuttagaanik tunineqartarsinnaavoq. Aningaasassarsiorluni nutaaliornerpaamik 

iliuuseqarsimasoq aamma nersornaaserneqarsinnaavoq. Aamma suliffeqarfik 

Naalakkersuisut ingerlatsinissamut atugassarititaasunik oqilisaassisimanngikkaluartut suli 

atasoq nersornaaserneqarsinnaavoq. 

Poul aamma Jeanne Holmip Attavik-imik pilersitaat nersornaatip kisimi 

naammannginneranut assersuutaalluarpoq. Taakku mobiltelefonit imminnut 

attaveqaqatigiissinnaanissaannut aaqqiissummik ineriartortitsipput. Mobiltelefonit 

imminnut antennitut atuussinnaapput, allaat mobilinut napasuliamut 

attaveqanngikkaluarlutik. Nassaartik USA-mi patentitaartippaat, Asiamilu 

nalunaarasuartaateqarneq pillugu nersornaatinik marlunnik pissarsillutik. 2016-imili suli 

misiligutitut taamaallaat piuvoq. Taamaattumik isumassarsiaminnik 

ineriartortitseqqinnissamut aningaasaliisussarsiorput. Isumassarsiaq 

nioqqutissanngortinneqassappat ineriartortitsinissamut periarfissaqartariaqarpoq 

aningaasassaqartariaqarlunilu. Nersornaatip taakku taarsersinnaanngilai. 

Nersornaammik pisariaqartitsinngilluinnarpugut. Naalakkersuisunik akisussaassuseqartunik, 

siunnersuutinut matumatut naammattumik eqqarsaatigineqarsimanngitsunut 

naaggaarsinnaasunik pisariaqartitsivugut. 

Nuup avataani illoqarfinni nunaqarfinnilu allaffiit tulleriiaarlugit matoorarneqarput. 

Peqatigisaanillu nuna tamakkerlugu nersornaasiisarnissaq eqqartorneqarpoq. Tamakku 

imminnut naapertuutinnginnerat Naalakkersuisut paasisariaqarpaat. Naalakkersuisut 

inuussutissarsiornermut politikkeqanngilluinnarnerat isertorniarlugu, nuannarineqarnissaq 

kisiat siunertaralugu nersornaasiisarnissaq saqqummiunneqarpoq. 

Inuussutissarsiortut ilumut ajugaassappata, kisermaassisut inuiaqatigiinni 

sunniuteqarpallaarnerat annikillisittariaqarpoq. Politikerit inatsisitigut 

kisermaassisinnaatitaaneq atorunnaarsinnissaanut sapiissuseqartariaqarput. Innuttaasut 

ajornartorsiulissagaluarunik ikiorserneqarsinnaanissaat qulakkeerneqassaaq. Nutaaliorneq 

ineriartortitsinerlu killilersorneqassanngillat. 

Umiarsualiviit mittarfiillu aserfallatsaalineqarnissaat pisariaqartipparput. Angallanneq 

ullutsinnut naleqqussarneqassaaq, innaallagissap erngullu akii appasinnerulissapput. 

Suliffeqarfiit ineriartortitsisinnaaqqullugit suliffissanillu pilersitsisinnaaqqullugit nukissiuutit 

akikinnerpaat atortariaqarpavut. 

Taamaattunik atugassaqartitsineq inuussutissarsiortunut iluaqutaassaaq. Nersornaatip 

tamanna taarsersinnaanngilaa. Naalakkersuisut namminneq suliniutit, soorlu 

GrønlandsBANKENip aallarnisaasunut nersornaasiisarnera, pioreersut ilisimatitsissutigaat. 

Nersornaasiisarnerup ataatsimik ilaneqarnera suliffeqarfiit ajornartorsiutaannut 

aaqqiissutaanngilaq. 

Naleqqamit siunnersuut itigartipparput. 


